
Annotatsiya: Iqtisodiyotni modernizatsiyalash sharoitida xalqaro hisob 

tizimi taraqqiy ettirilishida MHXSlar mamlakatlar o’rtasidagi hamkorlikni, 

jumladan iqtisodiy munosabatlarni rivojlantirish va mamlakatlarda investitsion 

muhitni yaxshilashda muhim vosita sifatida xizmat qilmoqda. Shuning uchun 

ham kun sayin xalqaro standartlarni e’tirof etuvchi mamlakatlar soni oshib 

bormoqda. Ushbu maqolada moliyaviy hisobotning birinchi shakli: moliyaviy 

holat to’g’risidagi hisobotni xalqaro standartlar asosida tuzishning o’ziga xos 

jihatlari va ularning bir-biridan farqi ko’rib chiqilgan. Moliyaviy hisobotning 

xalqaro standartlari (MHXS) bo’yicha amaliy tavsiyalar ishlab chiqilgan. 

Kalit so’zlar: moliyaviy holat, moliyaviy hisobot, moliyaviy hisobotning 

xalqaro standartlari, balans, aktivlar, majburiyatlar, foyda, zarar, xususiy kapital. 

 

O’zbekistonning jahon iqtisodiyotiga integratsiyalashuvi hisob siyosatida 

ham muhim o’zgarishlarni amalga oshirishni talab etadi. Shu jihatdan, milliy 

standartlarning tuzilishini alohida qayd etish lozim. Xozirgi kunga qadar 

buxgalteriya hisobining 20 dan ortiq milliy standartlari qabul qilingan va amal 

qilib kelinmoqda. Moliyaviy holat va undagi o’zgarishlarni baholashda bu tartib 

albatta juda ko’p noaniqliklarga javob toppish imkonini beradi. 

O’zbekiston Respublikasi Prezidentining “Moliyaviy hisobotning xalqaro 

standartlariga o’tish bo’yicha qo’shimcha chora-tadbirlar to’g’risida”gi 4611-

son qarori 2020-yil 24-fevralda joriy etildi.[1] Qarorda asosiy maqsad moliyaviy 

hisobotning xalqaro standartlariga (MHXS) o’tishni jadallashtirish orqali xorijiy 

investorlarni zarur axborot muhiti bilan ta’minlash va xalqaro moliya 

bozorlariga kirish imkoniyatlarini kengaytirish, shuningdek, hisob va audit 

sohalari mutaxassislarini xalqaro standartlar bo’yicha tayyorlash tizimini 

takomillashtirish hisoblanadi. 

Mulkchilik va tarmoq shaklidan qat’iy nazar, barcha xo’jalik yurituvchi 

subyektlarda moliyaviy hisobotlarini milliy standartlardan xalqaro standartlar 

asosida tuzish muhim hisoblanib, xalqaro standartlar asosida tuzilgan moliyaviy 

hisobotlarni xorijiy investorlar tomonidan tanishish imkoniyatiga ega bo’lishi va 

o’zining sarmoyasini kiritish bo’yicha engilliklar tug’diradi. [2]  

Buxgalteriya hisobi ma’lum bir xo’jalik yurituvchi subyekt to’g’risida 

moliyaviy ma’lumotlarni aniqlash, qayta ishlash va moliyaviy hisobot shaklida 

faoliyat yurituvchi subyektning moliyaviy holatiga qiziquvchi 

foydalanuvchilarga ma’lumotni yetkazib berishni amalga oshiradigan axborot 

tizimdir. Buxgalteriyaning maqsadi – turli foydalanuvchilarni ma’lumotga 

bo’lgan ehtiyojini, ushbu ma’lumotni olish uchun eng kam sarf-xarajatlar bilan 

qondirishdir. O’z-o’zidan ma’lumki qarorlarni qabul qilish uchun axborot 

tizimdan foydalanish natijasida olinishi mumkin bo’lgan iqtisodiy naflar ushbu 

tizimga ketgan xarajatlardan ustun bo’lishi lozim. Demak, moliyaviy 

hisobotning xalqaro standartlari predmeti bo’lib, xalqaro standartlar asosida pul 

ifodasida aks ettiriladigan xo’jalik mablag’lari, shu mablag’lar manbalari, 

ularning xo’jalik faoliyati va moliyaviy natijalari bo’lib hisoblanadi. 

Rivojlangan mamlakatlarda buxgalterlarning bosh vazifasi korxonaning 

davlat oldidagi axborot majburiyatlarini (moliyaviy, soliq, bojxona, statistik 

hisobotlar orqali) hal etishga emas balki birinchi navbatda mulk egasi va 

menedjerlarning samarali boshqaruvini ta’minlashga qaratilgan vazifalarni hal 

etib berishga qaratilgan. [3] 

Xalqaro moliyaviy hisobotning to‘liq komplekti quyidagi tarkibiy 

qismlardan tashkil topadi:  

a) Moliyaviy holat to‘g‘risidagi hisobot (Statement of financial position); 

b) Foyda va zararlar to‘g‘risidagi hamda boshqa to‘plam daromadlar 

to‘g‘risidagi hisobot (Statement of profit or loss and other comprehensive 

income); 

s) Xususiy kapitalning harakati to‘g‘risidagi hisobot (Statement of 

changes in equity); 

d) Pul mablag‘larining harakati to‘g‘risidagi hisobot (Statement of Cash 

Flows);  

e) Hisob siyosati va izohlar, ya’ni hisobotga (tushuntirishlar) ochiqlashlar; 

f) eng oldingi taqqoslanadigan davr boshida moliyaviy holat to‘g‘risidagi 

hisobot, agarda korxona hisob siyosatini retrospektiv qo‘llasa yoki o‘zining 

moliyaviy hisobotida moddalarni retrospektiv qayta hisoblashni amalga oshirsa 

yoki o‘zining moliyaviy hisobotida moddalarning reklassifikatsiyasini amalga 

oshirsa. 

Moliyaviy holat to‘g‘risidagi hisobotga quyidagicha ta’rif beramiz:  

“Moliyaviy holat to‘g‘risidagi hisobot (Buxgalteriya balansi) – bu 

moliyaviy hisobotning asosiy komponenti bo‘lib, hisobot davrining oxiridagi 

vaqt momentida kompaniyaning moliyaviy holati, ya’ni uning aktivlari, 

majburiyatlari va xususiy kapitalining tasniflangan tarkiblari bo‘yicha holatini 

va hisobot davrida o‘zgarishini tavsiflovchi hamda tizimli ravishda asosan tashqi 

va ichki axborot foydalanuvchilarga kompaniyaning moliyaviy holatini baholash 

va unga doir qarorlarni qabul qilish uchun taqdim qilinadigan  axborotlarning 

standartlashgan tizimidir”. [4] 

Buxgalteriya balansining moliyaviy holatni aks ettiruvchi hisobot deb 

ham yuritiladi, chunki bu hisobotning maqsadi kompaniyaning hisobot 

davrining oxirida ma’lum bir vaqt momentida moliyaviy holatini aks ettiruvchi 

hisobot hisoblanadi. 

Tadbirkorlik subyekti moliyaviy holat toʼgʼrisidagi hisobotning satrlarida 

koʼrsatiladigan qoʼshimcha moddalarini, sarlavhalarni va jamilarni taqdim etishi 

lozim, qachonki bunday taqdim etish tadbirkorlik subyektining moliyaviy 

holatini tushunishda oʼrinli boʼlsa. 

Аgar tadbirkorlik subyekti oʼzining moliyaviy holati toʼgʼrisidagi 

hisobotida joriy va uzoq muddatli aktivlarni hamda joriy va uzoq muddatli 

majburiyatlarni alohida turkumlar sifatida aks ettirsa, u muddati uzaytirilgan 

soliq aktivlarini (majburiyatlarini) joriy aktivlar (majburiyatlar) sifatida 

tasniflamasligi lozim. 

Mazkur Standart tadbirkorlik subyekti tomonidan moddalarni aks ettirish 

tartibini yoki shaklini belgilamaydi. Shu bilan birga: 

(a) moddalar hisobotning alohida satrlarida koʼrsatiladi, qachonki 

moddaning yoki oʼxshash moddalar guruhining hajmi, xususiyati yoki vazifasi 

tadbirkorlik subyektining moliyaviy holatini tushunish uchun ushbu 

moddalarning alohida taqdim etilishini talab etsa; va 

(b) tadbirkorlik subyektining moliyaviy holatini tushunishda oʼrinli 

boʼlgan maʼlumotlarni taʼminlash uchun, foydalanilgan tavsiflar va 

moddalarning yoki oʼxshash moddalar guruhining tartibi tadbirkorlik subyekti 

va uning operatsiyalarining mohiyatidan kelib chiqib oʼzgartirilishi mumkin. 

Masalan, moliya tashkilotining faoliyatini tushunish uchun oʼrinli boʼlgan 

maʼlumotlarni taʼminlash maqsadida moliya tashkiloti yuqoridagi tavsiflarni 

oʼzgartirishi mumkin. 

Tadbirkorlik subyekti quyidagilarni baholash asosida qoʼshimcha 

moddalarni alohida taqdim etish toʼgʼrisida qaror qiladi: [5] 

(a) aktivlarning xususiyati va likvidliligi; 

(b) tadbirkorlik subyekti ichida aktivlarning vazifasi; va 

(v) majburiyatlarning summasi, xususiyati va muddati. 

Аktivlarning turli guruhlari uchun turli baholash asoslarini qoʼllash shuni 

koʼzda tutadiki, ular xususiyati yoki vazifasi boʼyicha farqlanadi va shu tufayli, 

tadbirkorlik subyekti ularni alohida satrlarda koʼrsatiladigan moddalar sifatida 

aks ettiradi. Masalan, asosiy vositalarning turli guruhlari BHXS 16 ga muvofiq 

tannarx yoki qayta baholangan qiymat boʼyicha hisobga olinishi mumkin. 

